
 
 
 
 

ᓇᓗᓇᐃᕈᑎ 

ᒥᓂᔅᑕ ᐃᓄᓕᕆᔨᒃᑯᓐᓄᑦ ᑭᐅᔪᖅ ᑕᒻᒪᖅᓯᒪᔪᖅᓯᐅᖅᑎᐅᑉ 

ᐊᐅᓚᑦᓯᓂᕐᒧᑦ ᑕᒻᒪᖅᓯᒪᔪᖅᓯᐅᕈᑎᒥᓂᖏᓐᓄᑦ 

ᒪᐃ 30, 2023 

ᐃᖃᓗᐃᑦ, ᓄᓇᕗᑦ 

ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒪᒍᓚ ᓇᑲᓱᒃ, ᐅᓪᓗᒥ ᓴᖅᑭᖅᑎᑦᓯᖅᑲᐅᔪᖅ ᓇᓗᓇᐃᕈᑎᒥᒃ 

ᑭᐅᔾᔪᑎᖓᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᐅᓚᑦᓯᓂᕐᒧᑦ ᑕᒻᒪᖅᓯᒪᔪᖅᓯᐅᕈᑎᒥᓂᖏᓐᓂᒃ ᓱᕈᓯᕐᓄᑦ 

ᐃᓚᒌᓄᓪᓗ ᐱᔨᑦᓯᕋᐅᑎᓂᒃ: 

“ᐊᑕᖏᖅᑐᒥᒃ ᐊᖏᖅᑕᒃᑲ ᐃᓗᓕᖏ ᐊᐅᓚᑦᓯᓂᕐᒧᑦ ᑕᒻᒪᖅᓯᒪᔪᖅᓯᐅᕈᑎᒥᓂᖏᑕ. 

ᐃᓗᖏᖅᓱᖅᑐᖓ ᐊᖏᕈᑎᒋᑦᓯᐊᖅᑕᒃᑲ ᐊᓯᔾᔨᖅᓯᕙᓪᓕᐊᒋᐊᖃᕐᓂᕐᒧᑦ. ᐃᖅᑲᓇᐃᔭᖅᑎᒃᑲ 

ᓯᕗᒧᒋᐊᕈᑎᓖᑦ ᐊᑐᐊᖅᑕᐅᓂᐊᖅᑐᓂᒃ ᐸᕐᓇᐅᑎᓂᒃ ᓇᓗᓇᐃᔭᐃᒍᑎᐅᔪᓂᒃ ᒐᕙᒪᒃᑯᓐᓂᒃ 

ᐊᑕᖏᖅᑐᒃᑯᑦ ᐱᓕᕆᔾᔪᓯᐅᓂᐊᖅᑐᓂᒃ. 

ᐋᖅᑭᒋᐊᕈᑎᒋᓂᐊᖅᑕᕗᑦ ᖃᓄᐃᓕᒋᐊᕈᑎᖃᕐᓂᒧᓪᓗ ᐸᕐᓇᐅᑏᑦ ᑐᕌᒐᖃᕆᐊᓖᑦ 

ᓴᐳᒻᒥᔭᐅᒋᐊᖃᕐᓂᖏᓐᓄᑦ ᓱᕈᓰᑦ. ᐊᑑᑎᖃᑦᓯᐊᖅᑐᓂᒃ ᑲᑐᔾᔨᖃᑎᒌᒍᑎᖃᕐᓂᖅ 

ᐱᓗᐊᖑᐊᕐᓂᐊᖅᑐᖅ. ᐱᓕᕆᐊᖑᓂᐊᖅᑐᑦ ᐃᓚᒋᓕᐅᔾᔨᓂᐊᖅᑐᑦ ᖁᑦᑎᓐᓂᓕᕇᓕᒫᓂᒃ 

ᐱᓕᕆᕕᐅᔪᓂ ᒐᕙᒪᒃᑯᓂᓪᓗ, ᐊᒻᒪᓗ ᓄᓇᓕᓐᓂ ᐃᓄᓐᓂᓪᓗ ᐃᓚᒋᔭᐅᒋᐊᓕᓐᓂᒃ. 

ᐋᖅᑭᑦᓱᐃᔪᒍᑦ ᐸᕐᓇᐅᑎᒥᒃ ᐊᑕᖏᖅᑐᓄᑦ ᑐᕌᒐᖃᖅᑐᒥᒃ ᓇᓗᓇᐃᔭᖅᓯᒪᑦᓯᐊᖅᑐᓂᓪᓗ 

ᐸᕐᓇᐅᑎᓂᒃ ᖃᐅᔨᓴᖃᑦᓯᐊᑦᓯᐊᕐᓗᑎᒃ ᓴᖅᑭᕆᐊᖃᕐᓂᐊᖅᑐᑦ. ᐸᕐᓇᐅᑎ ᖃᐅᔨᓴᖅᑕᐅᓛᖅᑐᖅ 

ᓇᓗᓇᐃᕈᑎᖃᕐᓗᑎᒃ ᑲᔪᓯᑦᓯᐊᕈᑕᐅᕙᓪᓕᐊᒻᒪᖔᑕ ᐊᑦᓱᕈᕐᓇᖅᑐᒃᑰᕈᑕᐅᔪᓂᓪᓗ 

ᖃᓄᖅᑑᕈᑕᐅᓯᒪᔪᒃᑯᑦ ᐱᓕᕆᐊᓂᐊᕐᓗᑕ, ᑕᐃᒪᐃᒋᐊᖃᕈᑦᑕᓗ, ᐱᓕᕆᕕᑦᑎᓐᓂ 

ᐊᓯᔾᔨᖅᓯᓂᐊᖅᑐᑦ ᓯᕗᓪᓕᐅᑎᒋᐊᓕᖏᓐᓂᒃ ᐱᔾᔪᑎᖃᕐᓗᑎᒃ ᐊᓯᔾᔨᖅᓯᒋᐊᖃᕐᓂᕐᒧᑦ. 

ᐱᓕᕆᑦᓴᖃᕐᓂᖅ 

ᓯᕗᓪᓕᖅᐸᐅᑎᓐᓂᐊᖅᑕᕗᑦ ᐃᖅᑲᓇᐃᔭᖅᑎᑖᖅᐸᓪᓕᐊᒋᐊᖃᕐᓂᕐᒧᑦ ᓴᐳᒻᒥᔭᐅᒍᓐᓇᖁᓪᓗᒋᑦ 

ᕿᑐᕐᖓᕗᑦ. ᐃᓄᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᒐᕙᒪᒃᑯᑦ ᐱᓕᕆᕕᖏᓐᓂᒃ 

ᑮᓇᐅᔭᓕᕆᔨᒃᑯᓐᓂᒃ ᐃᖅᑲᓇᐃᔭᖅᑐᓕᕆᔨᒃᑯᓂᓪᓗ ᓇᓗᓇᐃᔭᐃᖃᑎᒋᓗᒋᑦ ᓄᑖᓂᒃ 

ᐃᖅᑲᓇᐃᔮᑦᓴᓂᒃ ᑲᒪᒋᔭᐅᒍᓐᓇᖁᓪᓗᒋᑦ ᐊᑐᓕᖁᔨᔾᔪᑎᓕᐊᖑᓯᒪᔪ ᐃᓐᓄᑦᑕᐅᒍᓐᓇᖁᓪᓗᒋᑦ 

ᑐᐊᕕᕐᓇᖅᑐᒃᑯᑦ ᐃᖅᑲᓇᐃᔮᖅᑖᖑᒋᐊᓖᑦ. 

  



ᐃᖅᑲᓇᐃᔭᖅᑎᓕᒫᑦ ᑐᑭᓯᐅᒪᒋᐊᓖᑦ ᒪᓕᑦᑕᐅᒋᐊᓕᓐᓂᒃ ᐊᐅᓚᑦᓯᔾᔪᓯᕆᒋᐊᓕᑦᑎᓐᓄᑦ. 

ᐃᓄᓕᕆᔨᒃᑯᑦ ᓄᑖᕐᖑᕆᐊᖅᓯᕙᓪᓕᐊᔪᑦ ᒪᓕᑦᑕᐅᒋᐊᓕᓐᓂᒃ ᐊᑐᐊᒐᕐᓂᓪᓗ ᑎᑎᕋᖅᓯᒪᔪᓂᒃ 

ᐃᖅᑲᓇᐃᔭᖅᑎᓄᓪᓗ ᐱᓕᒻᒪᑦᓴᐃᓂᐊᖅᑐᒍᑦ ᓄᑖᕐᖑᕆᐊᖅᓯᒪᔪᓂᒃ ᒪᓕᑦᑕᐅᒋᐊᓖᓐᓂᒃ. 

ᐃᑲᔪᖅᑎᒋᓗᒋᑦ ᐃᖅᑲᓇᐃᔭᖅᑐᓕᕆᔨᒃᑯᑦ, ᐱᓕᕆᕕᑦᑎᓐᓂ ᐋᖅᑭᑦᓱᐃᓂᐊᖅᑐᑦ 

ᑐᑭᒧᐊᖅᑎᑕᐅᓯᒪᔪᓂᒃ ᐅᓪᓗᖅᓯᐅᑎᓂᒃ ᐱᓕᒻᒪᑦᓴᐃᓂᕐᒧᑦ ᐃᖅᑲᓇᐃᔭᖅᑎᑖᖅᑲᐅᓂᒃ 

ᐃᓕᓐᓂᐊᖅᑎᑕᐅᕙᓪᓕᐊᖏᓐᓇᕐᓗᑎᓪᓗ ᐃᖅᑲᓇᐃᔭᖅᑎᓕᒫᑦ. ᐱᓕᕆᕕᐅᔪᑦ 

ᓇᓗᓇᐃᖅᓯᓯᒪᓂᐊᖅᑐᑦ ᐱᓕᕆᔾᔪᑎᑦᓴᖃᐃᓐᓇᖁᓪᓗᒋᑦ ᐃᓕᑉᐸᓪᓕᐊᖏᓐᓇᓂᕐᒧᑦ, 

ᑲᔪᖏᖅᓴᐃᔨᖃᕐᓂᕐᒧᑦ ᐃᓄᓕᕆᓂᕐᒧᓪᓗ ᐊᐅᓚᑦᓯᓂᕐᒧᑦ. 

ᐱᓕᕆᕕᑦᑎᓐᓂ ᐋᖅᑭᑦᓱᐃᒋᐊᖅᐸᓪᓕᐊᔪᑦ ᐃᓚᒌᓄᑦ ᐃᓅᓯᖃᑦᓯᐊᖅᑐᓕᕆᓂᕐᒧᑦ ᐱᓕᕆᕕᖓᓂ 

ᑐᑭᓯᓇᖅᑎᑦᓯᒋᐊᕐᓂᐊᖅᑐᑎᓪᓗ ᑐᓴᐅᒪᑎᑦᓴᒍᑎᖃᕐᓗᑎᓪᓗ ᖃᓄᐃᓕᐅᖅᑎᐅᒋᐊᖃᕐᓂᖏᓐᓂᒃ 

ᐱᓕᕆᐊᑦᓴᖃᖅᑎᐅᓂᖏᓐᓂᓪᓗ ᓄᓇᓕᓐᓂ ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑎᖏᓐᓂᒃ, ᐃᓚᒌᓄᑦ 

ᐃᑲᔪᖅᑎᐅᔪᑦ ᐃᖅᑲᓇᐃᔭᖅᑎᖏᓐᓄᑦ, ᐊᖏᔪᖅᑳᓄᑦ, ᐊᐅᓚᑦᓯᔨᓄᑦ, ᑐᑭᒧᐊᖅᑎᑦᓯᔨᓄᓪᓗ. 

ᐃᖅᑲᓇᐃᔭᖅᑏᑦ ᐅᓗᕆᐊᓇᖏᑦᑐᒥ ᐃᓂᖃᑦᓯᐊᕆᐊᓖᑦ. ᐊᑕᖏᖅᑐᒥᒃ ᐃᖅᑲᓇᐃᔭᕐᕕᓐᓂ 

ᖃᓄᐃᑦᑕᐃᓕᓂᕐᒧᑦ ᐊᑦᑕᓇᖅᑐᒦᑦᑕᐃᓕᓂᕐᒧᓪᓗ ᖃᓄᖅᑑᕈᑎᒥᒃ ᐋᖅᑭᑦᓱᖅᑕᐅᔪᖃᕐᓂᐊᖅᑐᖅ 

ᐊᑐᓕᖅᑎᑕᐅᓗᓂᓗ, ᐊᐅᓚᑦᓯᓂᕐᒧᓪᓗ ᑭᐅᔾᔪᑎᖃᕐᓗᑎᒃ ᐃᖅᑲᓇᐃᔭᖅᑏᑦ ᐱᔭᕆᐊᓕᖏᓐᓂᒃ 

ᕿᓚᒥᐅᓂᖅᓴᒃᑯᑦ ᑲᒪᒋᔭᐅᓂᐊᖅᑐᖅ. ᐃᓚᒋᓕᐅᔾᔨᓯᒪᓗᓂ ᐋᖅᑭᑦᓱᐃᓂᕐᒧᑦ ᐃᖅᑲᓇᐃᔭᕐᕕᓐᓂ 

ᐋᓐᓂᖅᑎᖅᑕᐅᑦᑕᐃᓕᓂᕐᒧᑦ ᐊᑐᐊᒐᕐᒥᒃ, ᐱᓕᕆᔾᔪᓯᑖᓗᑎᓪᓗ ᓄᐊᑦᓯᖃᑦᑕᓂᕐᒧᑦ ᐊᐅᓚᑦᓯᓂᕐᒧᓪᓗ 

ᐃᖅᑲᓇᐃᔭᕐᕕᓐᓂ ᖃᓄᐃᑦᑕᐃᓕᑎᑦᓯᓂᕐᒧᑦ ᐊᑦᑕᓇᖅᑐᒦᑦᑕᐃᓕᑎᑦᓯᓂᕐᒧᓪᓗ 

ᖃᓄᐃᓕᔪᖃᖅᑐᒥᓂᐅᑎᓪᓗᒍ ᖃᐅᔨᒃᑲᐅᑎᒍᑕᐅᕙᑦᑐᓂᒃ. 

ᐃᓄᓕᕆᔨᒃᑯᑦ ᓇᓗᓇᐃᖅᓯᓯᒪᓂᐊᖅᑐᑦ ᐱᐅᔫᖁᓪᓗᒋᑦ ᐱᔨᑦᓯᕋᐅᑎᖏᑦ ᒪᓕᑦᓯᐊᕐᓗᑎᒃ 

ᒪᓕᑦᑕᐅᒋᐊᓕᓐᓂᒃ ᐋᖅᑭᑦᓱᐃᕙᓪᓕᐊᖏᓐᓇᕐᓗᑎᒃ ᐊᑐᓕᖅᑎᑦᓯᓗᑎᓪᓗ ᐊᔾᔨᒌᖏᑦᑐᓂᒃ 

ᖃᐅᔨᒋᐊᕈᑎᐅᒍᓐᓇᖅᑐᓂᒃ ᓇᓕᒧᒌᑎᑦᓯᒍᑕᐅᔪᓂᓪᓗ ᐃᑲᔪᖅᑕᐅᒋᐊᓕᓐᓂᒃ 

ᓇᓗᓇᐃᖅᓯᖃᑦᑕᓂᕐᒧᑦ, ᖃᐅᔨᓴᖅᑕᐅᖃᑦᑕᕐᓂᖏᓐᓄᑦ ᐊᑐᐊᖅᑕᐅᒋᐊᓕᓐᓂᒃ, ᐊᐅᓚᑦᓯᓂᕐᒧᑦ 

ᒪᓕᑦᑕᐅᒋᐊᓕᓐᓂᒃ, ᓄᓇᕗᓪᓗ ᓯᓚᑖᓂ ᐃᑲᔪᖅᑕᐅᔪᓂᒃ. 

ᓄᓇᓕᓐᓂ ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑏᑦ 

ᐱᓕᕆᕕᑦᑎᓐᓂ ᐃᓕᓴᖅᓯᑦᓯᐊᕐᓂᖅᓴᐅᖃᑦᑕᕐᓂᐊᓕᖅᑐᑦ ᓴᖅᑭᔮᖅᑎᑦᓯᒋᐊᕐᓗᑎᓪᓗ 

ᐱᓕᕆᐊᖏᓐᓂᒃ ᐃᓄᓕᕆᔩᑦ. 

ᐃᓄᓕᕆᔨᒃᑯᑦ ᐱᓕᕆᐊᑦᓴᖃᖅᑎᒋᓂᖏᓐᓂᒃ ᖃᐅᔨᓴᕐᓂᐊᖅᑐᑦ ᓇᓗᓇᐃᖅᓯᓯᒪᒐᓱᐊᕐᓗᑎᒃ 

ᑭᒃᑯᑐᐃᓐᓇᕐᓂᒃ ᐱᔨᑦᓯᕋᖅᑎᐅᔪᑦ ᐃᖅᑲᓇᐃᔭᖅᑎᖏᓐᓂᒃ ᐱᓕᕆᐊᑦᓴᖃᕈᓐᓇᖁᓪᓗᒋᑦ 

ᐊᒥᓲᓗᐊᖏᑦᑐᓂᒃ ᐃᑲᔪᖅᑕᐅᒋᐊᓕᓐᓄᑦ ᑲᒪᒋᔭᖏᓐᓂᒃ ᑐᕌᒐᖃᕐᓂᖅᓴᐅᒍᓐᓇᖁᓪᓗᒋᑦ ᐃᓚᒌᓄᑦ 

ᐃᓅᓯᖃᑦᓯᐊᖅᑎᑦᓯᒐᓱᐊᕐᓂᕐᒧᑦ. 

  



 

ᐃᓄᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ 

ᑐᙵᕕᓕᐅᑦᓯᐊᖅᑕᐅᒃᑲᓐᓂᕐᓗᑎᒃ ᑲᓲᒪᖃᑎᒌᓐᓂᖏᑦ ᓄᓇᓕᓐᓂ ᐃᓄᓕᕆᓂᕐᒧᓪᓗ 

ᐃᖅᑲᓇᐃᔭᖅᑎᖏᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᓪᓗ ᐃᖅᑲᓇᐃᔭᖅᑎᖏᑦ ᓄᓇᓕᓕᒫᓂ 

ᓄᓇᕗᒻᒥ. 

ᑳᓐᑐᕌᒥᒃ ᑐᓂᔭᐅᔪᖃᖅᓯᒪᔪᖅ ᑕᕝᕙᓂ ᑕᖅᑭᒥ ᐃᑲᔪᖅᑕᐅᖁᓪᓗᒋᑦ ᐃᓄᓕᕆᔨᒃᑯᑦ 

ᕿᓚᒥᐅᓂᖅᓴᒃᑯᑦ ᐋᖅᑭᑦᓱᐃᖃᑦᑕᕈᓐᓇᖁᓪᓗᒋᑦ ᐱᔾᔪᑎᓕᐅᖃᑦᑕᓂᕐᒧᑦ ᑐᑦᓯᕋᐅᑎᖏᓐᓂᒃ 

ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐃᓪᓗᑦᓴᖃᖅᑎᑦᓯᓂᕐᒧᑦ ᐊᐅᓚᑦᓯᒍᑕᐅᔪᑦ ᑮᓇᐅᔭᖃᖅᑎᑕᐅᒍᑎᖏᓐᓂᒃ, 

ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐃᓚᒌᓄᑦ ᐃᑲᔪᖅᑏᑦ ᐃᖅᑲᓇᐃᔭᖅᑎᖏᑦ, ᐊᒥᓱᕐᖑᕆᐊᖅᑕᐅᖁᓪᓗᒋᑦ 

ᓄᓇᓕᓐᓂ ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑎᖏᓐᓂᒃ ᐊᑕᐅᓯᑐᐊᕐᓂᒃ 

ᐃᖅᑲᓇᐃᔭᖅᑎᖃᖃᑦᑕᕈᓐᓃᖁᓪᓗᒋᑦ ᓄᓇᓕᓐᓂ, ᐊᒥᓱᕐᖑᕆᐊᖅᑕᐅᖁᓪᓗᒋᑦ 

ᐃᑲᔪᖅᑕᐅᒋᐊᓕᓐᓂᒃ ᑐᑦᑕᕐᕕᐅᔪᑦ ᐃᖅᑲᓇᐃᔭᖅᑎᖏᑦ ᓄᓇᕗᑦ ᓯᓚᑖᓃᑦᑐᓄᑦ ᐱᓯᒪᔭᐅᔪᓄᑦ. 

ᐱᓕᕆᕕᑦᑎᓐᓂ ᐋᖅᑭᑦᓱᐃᓂᐊᖅᑐᑦ ᑲᔪᖏᖅᓴᐃᒍᑎᓂᒃ ᑮᓇᐅᔾᔭᑦᓵᓂᒃ ᓄᓇᓕᓐᓂ 

ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑎᖏᓐᓄᑦ ᐃᓱᒪᑦᓴᖅᓯᐅᕈᑕᐅᓂᐊᕐᓗᓂ ᐃᓚᒋᓕᐅᔾᔭᐅᓯᒪᓗᑎᒃ 

ᐃᖅᑲᓇᐃᔮᖅᑖᖅᑎᓪᓗᒋᑦ ᐃᑲᔫᓯᐊᖅᑖᖃᑦᑕᓕᕐᓗᑎᒃ ᐃᖅᑲᓇᐃᔭᖅᑎᖃᑯᑖᒐᓱᐊᕐᓂᒧᓪᓗ 

ᐃᑲᔪᓯᐊᖅᑖᖅᑎᑦᓯᖃᑦᑕᓂᕐᒧᑦ. 

ᐱᓕᕆᕕᑦᑎᓐᓂ ᐱᓕᕆᖃᑎᖃᐃᓐᓇᕐᓂᐊᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ 

ᐃᖅᑲᓇᐃᔭᖅᑎᑦᓴᖅᓯᐅᑎᓂᓪᓗ ᓇᒻᒥᓂᖁᑎᒋᔭᐅᔪᓂᒃ ᐱᕙᓪᓕᐊᑎᑦᓯᓗᑎᒃ 

ᐃᖅᑲᓇᐃᔭᖅᑎᑖᕐᕕᑦᓴᖃᖁᓪᓗᒋᓪᓗ ᐱᔪᓐᓇᕐᓂᖃᑦᓯᐊᖅᑐᓂᒃ ᓄᓇᓕᓐᓂ ᐃᓄᓕᕆᓂᕐᒧᓪᓗ 

ᐃᖅᑲᓇᐃᔭᖅᑎᖏᓐᓂᒃ ᐃᓱᒪᑦᓴᖅᓯᐅᕐᓂᐊᖅᑐᑎᓪᓗ ᕿᓚᒥᐅᔪᒃᑯᑦ ᐃᖅᑲᓇᐃᔭᖅᑎᑖᕐᓂᕐᒥᒃ 

ᐱᔪᓐᓇᕐᓂᖃᑦᓯᐊᖅᑐᓂᒃ ᐃᖅᑲᓇᐃᔭᖅᑎᑖᕋᓱᐊᖃᑦᑕᕈᓯᕐᓂᒃ ᒪᓕᑦᓯᐊᖅᓯᓐᓈᕐᓗᑎᒃ 

ᐃᖅᑲᓇᐃᔭᖅᑎᑖᖃᑦᑕᓂᕐᒧᑦ ᐊᑐᐊᒐᕐᓂᒃ. 

ᐃᓐᓇᒻᒪᕇᑦ 

ᐃᓄᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᒐᕙᒪᓕᕆᔨᒃᑯᓐᓂᒃ ᐃᓕᖅᑯᓯᓕᕆᔨᒃᑯᓂᓪᓗ 

ᐃᓚᐅᖃᑕᐅᑎᑦᓯᓂᕐᒧᑦ ᐃᓐᓇᒻᒪᕆᓐᓂᒃ ᐱᓕᕆᐊᖃᖃᑦᑕᑎᓪᓗᒋᑦ ᓱᕈᓯᕐᓂᒃ ᒪᒃᑯᑦᑐᓂᓪᓗ 

ᐃᖅᑲᓇᐃᔭᖅᑎᑖᕐᓗᑎᒃ ᐃᓐᓇᒻᒪᕆᓐᓂᒃ ᐅᖃᐅᔾᔨᒋᐊᖅᑎᓂᒃ ᑐᑦᑕᕐᕕᐅᓂᐊᕐᓗᑎᒃ ᓄᓇᓕᓐᓂ 

ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑎᓄᑦ ᐃᓚᒌᓄᓪᓗ ᐃᑲᔪᖅᑏᑦ ᐃᖅᑲᓇᐃᔭᖅᑎᖏᓐᓄᑦ ᓄᓇᓕᓐᓂ. 

ᑎᒍᐊᖑᐊᖃᖃᑦᑕᖅᑐᑦ ᐃᓚᒌᑦ 

ᐃᓄᓕᕆᔨᒃᑯᑦ ᐱᒋᐊᖅᑎᑦᓯᓂᐊᖅᑐᑦ ᑐᓴᐅᒪᑎᑦᓯᖃᑦᑕᕆᐊᕐᓂᕐᒥᒃ ᐊᒥᓱᕐᖑᕆᐊᖁᓪᓗᒋᑦ 

ᑎᒍᐊᖑᐊᖃᖃᑦᑕᕈᓐᓇᖅᑐᑦ ᓄᓇᕗᒻᒥ. ᐱᓕᕆᕕᑦᑎᓐᓂ ᐱᓕᒻᒪᑦᓴᐃᖃᑦᑕᓂᐊᖅᑐᑦ 

ᑎᒍᐊᖑᐊᖃᖅᑐᓂᒃ ᐃᓚᒌᓂᒃ ᓇᓗᓇᐃᖅᓯᓯᒪᓗᑎᓪᓗ ᐃᑲᔪᖅᓱᖅᑕᐅᒍᓐᓇᖁᓪᓗᒋᑦ 

ᑐᓴᕈᒥᓇᖅᑐᓂᒃ ᓴᖅᑭᖅᑐᖃᖃᑦᑕᖁᓪᓗᒍ. ᐱᓕᕆᕕᑦᑎᓐᓂ ᕿᒥᕐᕈᐃᓂᐊᖅᑐᑦ ᒫᓐᓇᐅᔪᖅ 

ᑎᒍᐊᖑᐊᖃᖅᐸᑦᑐᓄᑦ ᐊᑭᓕᐅᑎᐅᖃᑦᑕᖅᑐᓂᒃ ᓇᓗᓇᐃᖅᓯᒐᓱᐊᕐᓗᑎᒃ ᐊᑭᓕᖅᓲᑕᐅᕙᑦᑐᑦ 

ᓈᒻᒪᖃᑦᑕᕋᓗᐊᕐᒪᖔᑕ. 

  



ᓄᓇᕗᑦ ᓯᓚᑦᑐᓴᕐᕕᒃᑯᑦ ᐃᓄᓕᕆᔨᑦᓴᐅᓂᕐᒧᑦ ᐃᓕᓐᓂᐊᕈᑎᖏᑦ 

ᐃᓄᓕᕆᔨᒃᑯᑦ ᑲᑎᖃᑎᖃᖅᓯᒪᔪᑦ ᓄᓇᕗᑦ ᓯᓚᑦᑐᓴᕐᕕᒻᒥ ᐃᖅᑲᓇᐃᔭᖅᑎᖏᓐᓂᒃ 

ᖃᐅᔨᓴᖃᑎᒋᓪᓗᒋᑦ ᐃᖅᑲᓇᐃᔭᖅᑎᑖᖃᑦᑕᓂᕐᒧᑦ ᐱᕚᓪᓕᖅᑎᑕᐅᒋᐊᖁᓪᓗᒋᓪᓗ ᐃᓕᓐᓂᐊᕐᕕᐅᑉ 

ᐃᓗᐊᓂ ᖃᕆᓴᐅᔭᒃᑯᓪᓗ ᐃᓕᓐᓂᐊᖅᑎᑦᓯᒍᓯᕐᓂᒃ ᓇᓖᕌᕈᑎᑦᓴᓂᒃ ᓯᓚᑦᑐᓴᕐᕕᔾᔪᐊᒥ 

ᐱᔭᕇᕈᑎᑖᕋᓱᐊᖅᑐᓄᑦ ᐃᓄᓕᕆᓂᕐᒧᑦ ᐃᓕᓐᓂᐊᕈᑎᖓᓂ ᐃᓄᓕᕆᔨᑦᓴᐅᓂᕐᒧᓪᓗ 

ᐃᓕᓐᓂᐊᕈᑎᖓᓂ. 

ᐃᓄᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᒐᕙᒪᒃᑯᓐᓂ ᑲᑐᔾᔨᖃᑎᖏᓐᓂᒃ ᖃᐅᔨᓴᖃᑎᒋᓗᒋᑦ 

ᐊᓯᖏᓐᓂᒃ ᑎᒥᐅᔪᓂᒃ ᑮᓇᐅᔭᖅᑖᕐᕕᑦᓴᐅᒍᓐᓇᖅᑐᓂᒃ ᐃᑲᔪᕈᑎᑦᓴᐅᒍᓐᓇᕐᓗᑎᒃ 

ᐃᓕᓐᓂᐊᕈᑎᑦᓴᖃᐃᓐᓇᖅᑎᑦᓯᓂᕐᒧᑦ ᐊᐅᓚᑦᓯᓂᕐᒧᓪᓗ ᓯᓚᑦᑐᓴᕐᕕᐅᑉ ᐃᓚᒌᓄᑦ ᐃᑲᔫᖅᑏᑦ 

ᐃᖅᑲᓇᐃᔭᖅᑎᓄᑦ ᐃᓕᓐᓂᐊᕈᑎᑦᓴᒥᒃ. 

ᐃᓄᓕᕆᔨᒃᑯᑦ ᐱᓕᕆᖃᑎᖃᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᐅᖃᖃᑎᒋᓗᒋᑦ ᐊᑐᓕᖅᑎᑦᓯᓂᕐᒧᑦ 

ᑲᑐᔾᔨᖃᑎᒌᓐᓂᒃᑯᑦ ᐃᓕᓐᓂᐊᕈᑎᑦᓴᓂᒃ, ᑲᔪᖏᖅᓴᐃᔨᖃᕐᓗᑎᒃ ᐱᓕᒻᒪᑦᓴᐃᓂᕐᒧᑦ, 

ᐊᑉᐸᓯᓐᓂᖅᓴᓂᓪᓗ ᐃᓄᓕᕆᔨᐅᓂᕐᒧᑦ ᐃᖅᑲᓇᐃᔮᓂᒃ ᐃᓕᓐᓂᐊᖅᑎᓄᑦ ᓯᓚᑦᑐᓴᕐᕕᒻᒦᑦᑐᓄᑦ 

ᐃᓄᓕᕆᔨᑦᓴᐅᓂᕐᒧᑦ. ᐃᓄᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ 

ᐃᓱᒪᑦᓴᖅᓯᐅᕈᑎᖃᕐᓗᑎᒃ ᖃᓄᖅ ᐊᑐᓕᖅᑎᑦᓯᕙᓪᓕᐊᒍᓐᓇᕐᒪᖔᑕ ᓇᓗᓇᐃᖅᑕᐅᓯᒪᓪᓚᑦᑖᖅᑐᒃᑯᑦ 

ᐃᖅᑲᓇᐃᔮᑦᓴᖃᖅᑎᑦᓯᒍᓐᓇᓂᕐᒧᑦ ᐱᓕᕆᐊᓂᒃ ᓄᓇᕗᒻᒥ ᐃᓄᓐᓄᑦ ᐃᓕᓐᓂᐊᕇᖅᐸᓪᓕᐊᔪᓄᑦ. 

ᐃᖅᑲᓇᐃᔭᖅᑎᓄᑦ ᐃᓪᓗᓕᕆᓂᖅ 

ᐃᓄᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᓇᓗᓇᐃᔭᐃᓂᕐᒧᑦ 

ᓄᓇᓕᓐᓂ ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑎᖏᑦ ᐱᒻᒪᕆᐅᓗᑎᒃ ᐃᖅᑲᓇᐃᔭᖅᑎᐅᓂᖏᓐᓂᒃ 

ᓯᕗᓪᓕᖅᐸᐅᑎᑕᐅᒋᐊᖃᕐᓗᑎᒃ ᐃᓱᒪᑦᓴᖅᓯᐅᕈᑎᐅᕙᑦᑐᓄᑦ ᐃᖅᑲᓇᐃᔭᖅᑎᓄᑦ ᐃᓪᓗᑖᖃᑦᑕᓂᕐᒧᑦ. 

ᐃᓄᓕᕆᔨᒃᑯᑦ ᐱᓕᕆᖃᑎᖃᖅᐸᓪᓕᐊᖏᓐᓇᓂᐊᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᓄᓇᕗᒻᒥᓗ 

ᐃᒡᓗᓕᕆᔨᕐᔪᐊᒃᑯᓐᓂᒃ ᖃᐅᔨᒐᓱᐊᕐᓗᑎᒃ ᖃᓄᖅ ᐊᑐᐃᓐᓇᐅᑎᑦᓯᒍᓐᓇᓂᕐᒧᑦ ᐃᖅᑲᓇᐃᔭᖅᑎᓄᑦ 

ᐃᓪᓗᑖᖅᑎᑦᓯᖃᑦᑕᓂᕐᒧᑦ ᓄᓇᓕᓐᓂ ᐃᓄᓕᕆᓂᕐᒧᓪᓗ ᐃᖅᑲᓇᐃᔭᖅᑎᖏᓐᓄᑦ ᐊᒻᒪᓗ ᐃᓚᒌᓄᑦ 

ᐃᑲᔪᖅᑎᐅᔪᑦ ᐃᖅᑲᓇᐃᔭᖅᑎᖏᓐᓄᑦ. 

ᐊᓪᓚᕝᕕᓐᓂ ᐃᓂᑦᓴᖃᕐᓂᖅ 

ᐃᓄᓕᕆᔨᒃᑯᑦ ᐱᓕᕆᖃᑎᖃᐃᓐᓇᕐᓂᐊᖅᑐᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓂᒃ 

ᕿᓂᕐᓗᑎᒃ ᓇᒥᑐᐃᓐᓇᖅ ᐊᓪᓚᕝᕕᓐᓂ ᐃᓂᑦᓴᓂᒃ ᓄᓇᓕᓐᓂ ᐃᓄᓕᕆᓂᕐᒧᓪᓗ 

ᐃᖅᑲᓇᐃᔭᖅᑎᓄᑦ ᐃᓚᒌᓄᓪᓗ ᐃᑲᔪᖅᑏᑦ ᐃᖅᑲᓇᐃᔭᖅᑎᖏᓐᓄᑦ. 

  



 

ᖃᕆᓴᐅᔭᒃᑰᕈᑏᑦ 

ᐃᓄᓕᕆᔨᒃᑯᑦ ᐱᓕᕆᖃᑎᖃᖅᑐᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓂᒃ 

ᕿᓚᒥᐅᓂᖅᓴᒃᑰᖁᓪᓗᒋᑦ ᐊᑐᓕᖅᑎᑕᐅᖁᓪᓗᒋᓪᓗ ᐃᓚᒌᓄᑦ ᐃᓅᓯᖃᑦᓯᐊᖅᑐᓕᕆᓂᕐᒧᑦ 

ᑲᑎᖅᓱᖅᑕᐅᓯᒪᔪᑦ ᖃᕆᓴᐅᔭᒃᑰᕈᑎᓂᒃ ᐊᑐᖅᑕᐅᓗᑎᒃ Matrix ᖃᕆᓴᐅᔭᒃᑰᕈᑏᑦ. ᑕᒪᓐᓇ 

ᐋᖅᑭᑦᓱᐃᒍᑕᐅᓂᐊᖅᑐᖅ ᐃᑲᔪᖅᑕᐅᔪᓂᒃ ᐊᐅᓚᑦᓯᓂᕐᒧᑦ ᖃᕆᓴᐅᔭᒃᑰᕈᑎᓂᒃ 

ᐊᑐᐃᓐᓇᐅᒍᓐᓇᕐᓗᑎᒃ ᓄᓇᓕᓕᒫᓂ ᓄᓇᕗᒻᒥ ᐃᑲᔪᖅᓱᐃᓂᕐᒧᑦ ᓱᕈᓯᕐᓂᒃ ᐃᓚᒌᓂᓪᓗ.” 

### 

ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᑦᓴᖅ:  

ᐱᐊᑦ ᐳᕋᐅᓐ 

ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ 

ᓯᕗᓕᖅᑎ ᐱᔭᐃ ᐊᕿᐊᕈᖅ ᐊᓪᓚᕝᕕᖓᓂ 

867-975-5059 

bbrown6@gov.nu.ca 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
ᐅᖃᐅᓯᑦᓴᐃᑦ ᐊᑐᐃᓐᓇᐃᑦ ᐃᓄᒃᑎᑐᑦ, ᖃᓪᓗᓈᑎᑐᑦ ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ www.gov.nu.ca. 

Statements are available in Inuktitut, English, Inuinnaqtun and French on www.gov.nu.ca. 
Uqautit hailihimajun Inuktitut, Qablunaatun, Inuinnaqtun Uiuitullu uvani www.gov.nu.ca. 
Les déclarations sont disponibles en inuktitut, en anglais, en inuinnaqtun et en français au www.gov.nu.ca. 

